ՀԻՄՆԱՎՈՐՈՒՄ

1. ԱՆՀՐԱԺԵՇՏՈՒԹՅՈՒՆԸ

Կառավարության որոշման նախագծի ընդունումը պայմանավորված է ՀՀ համայնքների ենթակառուցվածքների զարգացմանն ուղղված Հայաստանի Հանրապետության պետական բյուջեից սուբվենցիայի տրամադրման գործընթացի արդյունավետ կազմակերպման ապահովմամբ։ 
2.  ԸՆԹԱՑԻԿ ԻՐԱՎԻՃԱԿԸ ԵՎ ԽՆԴԻՐՆԵՐԸ
2019 թվականին իրականացված ՀՀ համայնքների ենթակառուցվածքների զարգացմանն ուղղված սուբվենցիայի տրամադրման գործընթացի շրջանակներում 2006 թվականի նոյեմբերի 16-ի N 1708-Ն որոշման դրույթների համաձայն՝ 2019 թվականին  իրականացվել է 462 սուբվենցիոն ծրագիր, ընդհանուր 17.4 մլրդ ՀՀ դրամ ընդհանոր արժեքով, որից 9.57 մլրդ ՀՀ դրամը ՀՀ պետական բյուջեի համաֆինանսավորումն է, իսկ 7.86 մլրդ դրամը՝ ՀՀ համայնքներինը: 
Նշված ծրագրերից 146-ը, կամ մոտ 32 տոկոսը ՀՀ համայնքների փողոցների նորոգման ծրագրեր են, որոնց ընդհանուր արժեքը կազմում է 7.6 մլրդ ՀՀ դրամ, այդ թվում ՀՀ պետական բյուջեի համաֆինանսավորումը՝ 4,2 մլրդ դրամ:
ՀՀ վարչապետի հանձնարարականով շինարարական աշխատանքների որակի և ծավալի նկատմամբ կատարված հսկողության արդյունքներով, որոնցում ներգրավված են նախարարության, մարզպետարանների և այլ գերատեսչություննների, այդ թվում՝ ՀՀ վարչապետի աշխատակազմի տեսչական մարմնի ներկայացուցիչները, կատարված ճանապարհաշինարարական աշխատանքների շուրջ 50 տոկոսը գնահատվել է անբավարար: Ասֆալտապատման աշխատանքներում ներգրավված են եղել շինարարական կազմակերպություններ, որոնք հաղթել են համայնքների կողմից հայտարարված մրցույթներում և ՀՀ օերնսդրությամբ սահամանված նորմերի խախտմամբ և թերություններով  են իրականացրել շինարարական աշխատանքները: 
Միաժամանակ, ՀՀ կառավարության 16.11.2006թ. թիվ 1708-Ն որոշմամբ հաստատված սուբվենցիայի ամբողջական փաթեթների ներկայացման վերջնաժամկետ է սահմանված համայնքների համար մինչև ընթացիկ տարվա ապրիլի 27-ը և ՀՀ մարպետարանների համար՝ մինչև ընթացիկ տարվա ապրիլի 30-ը: 
Սակայն հաշվի առնելով COVID 19-ի վիրուսի տարածման վտանգի կանխարգելման նպատակով արտակարգ իրավիճակով պայմանավորված նախագծաին կազմակերպությունների տեղաշարժման սահմանափակումները մարտ-ապրիլ ամիսների ընթացքում՝ ՀՀ բոլոր մարզերի մի շարք համայնքներում շինարարական նախագծերի կազմման համար հայտարարված մրցույթները չեն կայացել՝ դրանցում մասնակից չլինելու պատճառով: Ուստի շատ համայնքներում սահմանված ժամկետում անհնար է դարձլ սուբվենցիոն ծրագրի ամբողջական փաթեթները ներկայացնել:
3.  ՏՎՅԱԼ ԲՆԱԳԱՎԱՌՈՒՄ ԻՐԱԿԱՆԱՑՎՈՂ ՔԱՂԱՔԱԿԱՆՈՒԹՅՈՒՆԸ
Հանրապետության համայնքների տնտեսական և սոցիալական ենթակառուցվածքների զարգացումը հանդիսանում  է գերակա խնդիր:  ՀՀ տարածքային համաչափ զարգացումն ապահովելու`  ՀՀ համայնքների տնտեսական և սոցիալական ենթակառուցվածքների զարգացման նպատակով ՀՀ կառավարությունը 2018 թվականից նախաձեռնել է համայնքներին սուբվենցիաների տրամադրման գործընթացը:
ՀՀ վարչապետի 2019 թվականի մարտի 19-ի թիվ 278-Ա որոշմամբ հաստատվել է  պետական բյուջեով նախատեսված սուբվենցիաներից բացի այլ սուբվենցիաներ ստանալու համար միջգերատեսչական հանձնաժողով ստեղծելու և նրա անհատական կազմն ու աշխատակարգը հաստատելու մասին որոշումը, որի նպատակն է անցում կատարել սուբվենցիաների տրամադրման նոր քաղաքականությանը՝ մրցակցային սկզբունքով սուբվենցիայի տրամադրում լավագույն ծրագրեր ներկայացրած համայնքներին:
Նշված գործընթացով  ՀՀ կառավարությունը խրախուսում է համայնքներին, որպեսզի համայնքներն իրենց ընդհանուր բյուջեում հնարավորինս աճեցնեն կապիտալ ծախսերը նպատակաուղղված համայնքներում փողոցների, այգիների, պուրակների, խաղահրապարակների բարեկարգմանը, համայնքային շենքերի, մշակութային տների, մանկապարտեզների, հանդիսությունների սրահների կառուցմանն ու նորոգմանը, խմելու, կոյուղու, ոռոգման ջրագծերի կառուցմանն ու նորոգմանը,  գիշերային լուսավորության անցկացմանը, գազիֆիկացմանը, բազմաբնակարան շենքերի ընդհանուր բաժնային սեփականության տարրերի վերանորոգմանը, գյուղատնտեսական և կոմունալ ծառայությունների համար մեքենասարքավորումների ձեռբերմանը։
2019 թվականին ՀՀ համայնքներից ներկայացվել է 518 սուբվենցիոն ծրագրային փաթեթ, որոնք քննարկվել են ՀՀ վարչապետի որոշմամբ ստեղծված միջգերատեսչական հանձնաժողովում և հավանության են արժանացել  483-ը: ՀՀ կառավարության որոշումներով հաստատվել է 462 սուբվենցիիոն ծրագիր համար ՀՀ պետական բյուջեից 9.57 մլրդ դրամի չափով համաֆինանսավորումը:  
4. ԿԱՐԳԱՎՈՐՄԱՆ ՆՊԱՏԱԿԸ ԵՎ ԲՆՈՒՅԹԸ
[bookmark: _GoBack]Հաշվի առնելով նախորդ տարվա ընթացում սուբվենցիոն ծրագրի շրջանակներում իրականացված համայնքների ճանապարհների նորոգման և հիմնանորոգման աշխատանքների որակը և կարևորելով ճանապարհաշինության որակի ապահովումը, ինչպես նաև պետական և համայնքային միջոցների արդյունավետ օգտագործումը՝ առաջարկվում է համայնքների ենթակառուցվածքների զարգացմանն ուղղված սուբվենցիայի տրամադրման շրջանակներում յուրաքանչյուր մարզի տարածքում նախատեսվող մինչև 150,0 մլն ՀՀ դրամ ընդհանուր արժողությամբ ավտոմոբիլային ճանապարհների կառուցման, նորոգման և հիմնանորոգման աշխատանքները համախմբել մեկ չափաբաժնում  և դրանց նախագծման ր շինարարական աշխատանքների իրականացման համար Գնումների մասին Հայաստանի Հանրապետության օրենսդրության պահանջներին համապատասխան` գնման գործընթացները կազմակերպել համապատասխան մարզպետարանի կողմից՝ համապատասխան համայնքների ներկայացուցիչների ներգրավմամբ: 
Միաժամանակ, հաշվի առնելով COVID 19-ի վիրուսի տարածման վտանգի կանխարգելման նպատակով արտակարգ իրավիճակը, առաջարկվում է ՀՀ կառավարության 2006 թվականի նոյեմբերի 16-ի «Հայաստանի Հանրապետության պետական բյուջեից համայնքներին սուբվենցիաների տրամադրման կարգը հաստատելու մասին» N 1708-Ն որոշմամբ սահմանված սուբվենցիայի փաթեթների ներկայացման վերջնաժամկետները 2020 թվականի համար երկարաձգել, մասնավորապես՝ 
-համայնքները  2020 թվականին սուբվենցիայի ամբողջական փաթեթները ներկայացնում են  համապատասխան մարզպետարաններ մինչև 2020 թվականի մայիսի 26-ը, ապրիլի 27-ի փոխարեն,
- մարզպետարանները 2020 թվականին ամբողջական փաթեթները ներկայացնում են ՀՀ տարածքային կառավարման և ենթակառուցվածքների նախարարություն մինչև 2020 թվականի հունիսի 1-ը, ապրիլի 30-ի փոխարեն,
- 2020 թվականին հանձնաժողովի նիստերում սուբվենցիայի հայտերը քննարկվում են մինչև 2020 թվականի հուլիսի 20-ը, հունիսի 20-ի փոխարեն: 
Դրա հետ մեկտեղ նախագծով առաջարկվում է հստակեցնել համայնքների կողմից ձեռքբերվող մեքենասարքավորումները, տեխնիկան և գույքը: 

5. ՆԱԽԱԳԾԻ ՄՇԱԿՄԱՆ ԳՈՐԾԸՆԹԱՑՈՒՄ ՆԵՐԳՐԱՎՎԱԾ ԻՆՍՏԻՏՈՒՏՆԵՐԸ և ԱՆՁԻՆՔ
 Սույն որոշման նախագիծը մշակվել է Հայաստանի Հանրապետության տարածքային կառավարման և ենթակառուցվածքների  նախարարության կողմից:
6. ԱԿՆԿԱԼՎՈՂ ԱՐԴՅՈՒՆՔԸ
Նախագծի ընդունմամբ ակնկալվում է ՀՀ համայնքների ենթակառուցվածքների զարգացմանն ուղղված  սուբվնեցիոն ծրագրի շրջանակներում բարձրացնել ճանապարհաշինարարական աշխատանքների որակը, ապահովել համայնքային ու պետական բյուջեներից ֆինանսական միջոցների նպատակային օգտագործումը և արդյունավետ կազմակերպել Հայաստանի Հանրապետության պետական բյուջեից սուբվենցիայի տրամադրման գործընթացը:  
7. ԱՅԼ ՏԵՂԵԿՈՒԹՅՈՒՆՆԵՐ (ԵԹԵ ԱՅԴՊԻՍԻՔ ԱՌԿԱ ԵՆ)  
Չկան:


